
Behean sinatzen duten taldeek, Legebiltzarreko Erregelamenduan xedatuaren babesean, honako mozio hau aurkezten dute, Osoko Bilkuran eztabaidatu eta bozkatzeko: 
Zioen azalpena 
Espainiako Barne Ministerioak sarrera eta nazioarteko babes-eskaria ukatu dizkio egoera zaurgarrian dagoen zenbait ekintzaile sahararri. Besteak beste, Ali Hammou-ri (minbizia duelako tratamendua jasotzen ari den ekintzaile gor-mutua) eta Mohamed Ali Slimani-k, haren emazte Rbab al-Tarad Yahi-k eta haien urte eta erdiko alabak osatutako familiari, Sahara Mendebaldeko errepresiotik ihesi zetozenak. Mohamed Bachir-ren kasua ere salatu izan da, zeinari eskaria ukatu zitzaion, hari dialekto egokia hitz egiten ez zuen interprete marokoar bat esleitu ondoren. Defentsak dio horrek bidezko ordezkaritza izateko duen eskubidea urratu zuela. 
Gaur jakin dugu 30 ekintzaile saharar inguruk gose-greba hasi dutela Madril-Barajas aireportuan, Barne Ministerioak asiloa emateari uko egin ondoren. Iheslari politikoak direla diote, eta jaioterrira itzuliz gero euren segurtasuna arriskuan dagoelako beldur dira. Ekintzaileek salatzen dute baldintza osasungaitzetan egon direla asteetan atxikirik, eta eskatzen dute eskariak banan-banan azter daitezela, modu orokorrean errefusatu dituztela uste baitute. Senideek eta manifestariek haien askatasuna eskatu dute Barne Ministerioaren egoitzaren aurrean. 
Kontua da Marokoko Erresumak 1975etik ez duela betetzen nazioarteko zuzenbidea Saharako lurraldeen okupazio militarrarekin. Okupazio basatia da, nazioarteko zuzenbidea urratzeaz gain, sahararren giza eskubideei etengabe eraso egiten diena. 
Espainiak erantzukizun juridiko eta politikoak ditu deskolonizazio-potentzia den aldetik, eta ezin du beste alde batera begira jarraitu Sahara Mendebaldean giza eskubideak sistematikoki urratzen diren bitartean. 
Erabaki-proposamena:
1. Nafarroako Parlamentuak Espainiako Gobernua premiatzen du Barajasko aireportuan dauden ekintzaile sahararrei asiloa ukatu izana berrazter dezan, horien asilo-eskaria modu justu eta gardenean aztertzen dela bermatuta, nazioarteko zuzenbidearen arabera. 
2. Nafarroako Parlamentuak Espainiako Gobernua premiatzen du hartu beharreko neurriak har ditzan asiloa eskatu duten sahararren giza eskubideak errespetatzen direla ziurtatzeko; bereziki, jazarpen politikoa edota tortura alegatzen dutenenak. 
3. Nafarroako Parlamentuak Espainiako Gobernua premiatzen du, neurri horiek hartzen diren bitartean, ez ditzan Marokora bidal, eta hartu beharreko neurri guztiak har ditzan Espainiako haien egonaldia osasungarritasunez, egoki eta tratu txarrik gabe egiten dela bermatzeko. 

